Avgerð frá Skatta- og avgjaldskærunevndini

Avgerð tikin: 01.12.2004

Mál nr.: 03-02-21-19 

Lóg: Skattalógin § 25, § 30 

Skatting av høvuðspartaeigara. Søla av ogn v.m.

Samandráttur:

Skattgjaldari seldi ogn sína inn í partafelag, har hann var høvuðspartaeigari. Toll- og Skattstova Føroya metti søluprísin vera omanfyri handilsvirðið og setti hann í skatt av muninum millum handilsvirðið og søluprísin. Meginparturin varð skattað sum krógvað vinningsbýti, meðan partur varð skattað sum løn hjá høvuðspartaeigaranum.

  Harafturat varð høvuðspartaeigarin settur í skatt av fríum bústaði, og hjúnafelagin varð settur í skatt av fríum bili. Skatta- og avgjaldskærunevndin staðfesti avgerðirnar hjá Toll- og Skattstovu Føroya. Skatta- og avgjaldskærunevndin staðfesti eisini avgerðina hjá Toll- og Skattstovu Føroya um ikki at loyva handlinum at ganga aftur.

Avgerð

Við avtalu frá 2. januar 2001 selur A ein bygning til Sp/f C, har A er høvuðspartaeigari. Søluprísurin er kr. 2.400.000. Toll- og Skattstova Føroya vil vera við, at ognin er seld yvir marknaðarvirðið og hevur sett A í skatt av muninum millum virðið, sum Toll- og Skattstova Føroya metir at vera arknaðarvirðið, og virðið, sum húsini vóru seld fyri til felagið. Soleiðis varð A við avgerð frá 1. desember 2003 settur í skatt av kr. 925.000, har kr. 844.400 verður roknað sum vinningsbýti/útlutan og kr. 80.600 sum løn.

Harafturat varð skattskylduga inntøkan hjá A fyri 2001 hækkað við kr. 55.132 orsakað av fríum bústaði.

Skattskylduga inntøkan hjá B, sum er hjúnafelagi hjá A, hesi somu ár varð hækkað við kr. 31.900 í 2001 orsakað av fríum bili. Somuleiðis vóru avleiddar broytingar gjørdar hjá felagnum.

Avgerðirnar eru kærdar til Skatta- og avgjaldskærunevndina.

Toll- og Skattstova Føroya:

Sølan av bygninginum:

Toll- og Skattstova Føroya vísir á, at tá A er høvuðspartaeigari í felagnum Sp/f C, er talan um handil millum nærstandandi. Tá talan er um nærstandandi, kunnu viðhvørt slíkar avtalur koma í lag, sum víkja nógv frá vanligum avtalum. Hetta kann hava við sær, at felagið kann selja/keypa ogn fyri virði, sum víkja frá handilsvirðinum, soleiðis at partaeigarin fær ein ágóða, hann annars ikki hevði fingið.

Toll- og Skattstova Føroya vísir á, at virðismetanin, sum Landsverkfrøðingurin hevur gjørt av bygninginum, er væl grundgivin og vísir, at virðið er kr. 1.300.000, um bygningurin skal brúkast vinnuliga. Men tann virðismeting, sum Toll- og Skattstova Føroya hevur brúk fyri, skal vera grundað á handilsvirðið, tvs. hvat triðimaður hevði keypt ognina fyri. Tí hevur Toll- og Skattstova Føroya biðið húsameklara D, sum hevur sum høvuðsvinnu at vera formidlari við keyp og sølu av húsum, gera eina meting av ognini. D metti virðið á ognini til kr. 1.475.000.

Toll- og Skattstova Føroya vísir á, at metingin, sum arkitektavirkið E hevur gjørt fyri B, er ikki grundað á handilsvirðið á ognini, men á nývirðið, á hvat ein bygningur av hesum slagi er mettur at kosta pr. m². Harafturat verður víst á, at E heldur ikki hevur tað sum høvuðsvinnu at vera formidlarar við keyp og sølu av húsum, og eru teir tí ikki teir røttu til at seta eitt handilsvirði á ognina, og tað hava teir heldur ikki gjørt í hesum føri. Toll- og Skattstova Føroya vísir at enda á, at E eru kundar hjá B og eru tí ikki heilt óheftir.

Samanumtikið metir Toll- og Skattstova Føroya, at virðismetingin, sum D hevur gjørt, vísir veruliga virðið á bygninginum. Tá ognin er seld felagnum fyri kr. 2.400.000, verður munurin á kr. 925.000 krógvað útlutan/løn.

Høvuðspartaeigarin A hevur við hesum fingið ein ágóða úr felagnum, sum skal skattast sum løn og/ella vinningsbýti sambært § 25 og tágaldandi § 30, stk. 3 í skattalógini.

Løn/útlutan:

Toll- og Skattstova Føroya upplýsir, at A er spurdur, hvussu hann arbeiðir, hvussu nógv, hvat hann ger og hvørjar førleikar hann hevur. Men hetta hevur hann ikki viljað upplýst. Toll- og Skattstova Føroya vísir á, at A arbeiðir í felagnum og sambært skrivi frá Sp/f C við B frá 21. august 2002 hava hjúnini sama arbeiðspláss og koyra altíð saman til og frá arbeiði.

Fyri at fáa eina ábending um, hvussu stór lønin hjá A plagdi at vera áðrenn søluna av húsunum, hevur Toll- og Skattstova Føroya roknað eitt miðaltal fyri 3 tey seinastu árini, og út frá hesum er komið fram til, at miðallønin hjá honum frá felagnum hevur verið kr. 86.600. 

Toll- og Skattstova Føroya skattar tí kr. 86.600 sum løn til A í 2001, meðan restin av útlutanini verður skattað sum útlutan smb. § 30, stk. 1 í tágaldandi skattalóg. Víst verður á, at sambært hesi grein skal felag, sum útlutar vinningsbýti, afturhalda avgjaldið. Men tá felagið ikki hevur gjørt hetta men útgoldið alla upphæddina, áliggur skatturin móttakaranum. 

Toll- og Skattstova Føroya setir spurnartekin við, at tá partaeigari arbeiðir fyri lítla løn og samstundis fær eitt stórt vinningsbýti, um nakað av vinningsbýtinum tá av røttum átti at verið skattað sum løn.

Handilin ganga aftur:

Toll- og Skattstova Føroya vísir á, at sambært danskari praksis, áðrenn tað beinleiðis varð ásett í lóg, eru trý vegleiðandi eyðkenni, nær loyvt verður einum handli at ganga aftur.

Handilin, sum skal ganga aftur, skal vera einkul og lættur at hava yvirlit yvir.

Í roknskapinum skal handilin koma týðiliga fram. Umsøkjarin skal ikki hava roynt at goyma transaktiónina, soleiðis at tað er torført hjá myndugleikanum uttan við nærri kanningum at síggja handilin.

Umsøkjarin skal vera í góðari trúgv. Tað vil siga, at hann ikki visti ella átti at vita, at transaktiónin fór at hava við sær eina skattliga avleiðing. Sum eitt dømi uppá, at umsøkjarin ikki er í góðari trúgv, verður víst til, at munurin á søluprísinum og upphæddini, sum ein óvildugur keypari vil geva fyri ognina, er stórur.

Fyri at ein handil skal ganga aftur, er treytin eisini, at tað veruliga skal vera møguligt.

Ad. 1 Handilin av sethúsunum frá høvuðspartaeigara til felagið er ein einkul handil, sum er lættur at gjøgnumføra, tó sæst skeytið ikki at verða tinglisið fyrr enn 17. apríl 2002, hóast sølan fór fram 2. januar 2001.

Ad. 2 Toll- og Skattstova Føroya hevur ta viðmerking, at tá sølan av sethúsunum fór fram 2. januar 2001, og roknskapurin fyri 2000 kemur inn 1. juni 2001, so kundi verið víst til hendan handil longu her. Í roknskapinum fyri 2001 sæst handilin í fíggjarstøðuni í notu 2, sum vísir tilgongd í árinum av støðisogn. Upphæddin, sum er bókað, er kr. 2.400.000. Í hesi notu kundi viðmerking verið um, at sethús eru keypt frá høvuðspartaeigaranum.

Ad. 3 Sølan av bygninginum skal vera til handilsvirði, sum víst er á í skrivi dagfest tann 16. juli 2003 til Sp/f C. D hevur mett, at handilsvirðið fyri bygningin er mill. kr. 1,475, og A hevur selt bygningin fyri mill. kr. 2,4. Her sæst, at søluprísurin er væl hægri enn metta handilsvirðið.

Grundað á, at sølan av sethúsunum til felagið ikki verður nevnd í roknskapinum fyri ár 2000, at skattamyndugleikarnir ikki uttan nærri kanningar kunnu síggja, at ein handil ímillum høvuðspartaeigara og felag er farin fram í 2001, og at tað er stórur munur á søluprísinum og tí metta handilsvirðinum, vil T&S ikki lata handilin ganga aftur.

Fríur bústaður:

Toll- og Skattstova Føroya vísir á, at 120 m² av húsunum verða brúktir til kontór. Kontórið hevur egna inngongd og egnan elmátara. Sambært sáttmálanum er húsaleigan kr. 4.500 um mánaðin íroknað ravmagns- og oljunýtslu. Trygging og viðlíkahald er fyri leigarans rokning. Tryggingin er sambært tryggingarskjalinum kr. 4.908 um árið.

  Sambært leigusáttmálanum umfatar leigan øll húsini, og leigaðu hølini verða nýtt til bústað og mugu ikki uttan góðkenning eigarans brúkast til annað endamál. Tað vil siga, at A hevur dispositiónsrætt yvir øllum húsunum upp á 280 m², sum umfatar bústaðarøki upp á 160 m² og kontór í kjallaranum, sum er 120 m².

  T&S er av teirri áskoðan, at virðini sambært fríar ágóðar skulu fylgjast, og er upphæddin kr. 338 fyri m² fyri eini heil hús. Húsaleigan eigur tí at vera 338x280 = kr. 94.640 + kr. 6.200 + kr. 13.200 (fríir ágóðar uppá ávikavist el og hita) = kr. 114.040 - 54.000 (goldin húsaleiga) - 4.908 (trygging) = kr. 55.132, sum er tann upphædd, sum A skal hækkast við fyri árið 2001. 

Fríur bilur:

B hevur í 2001 frían bil frá felagnum og hevur hetta árið gjørt kontrakt við felagið um at leiga bilin fyri kr. 12.000 við mvg um árið. Toll- og Skattstova Føroya er av teirri áskoðan, at virðið á fría ágóðanum fyri 2001 er kr. 43.900, og at virðið kann lækka við tí upphædd, sum B longu hevur goldið í leigu. Virðið á fría ágóðanum er tí kr. 31.900.

  Toll- og Skattstova Føroya vísir á, at virðið av fríum bili svarar til eina privata koyring uppá 10.000 km um árið, men kann viðkomandi prógva/sanna t.d. við koyribók, at privata koyringin er minni enn 10.000 km, kann upphæddin lækka lutfalsliga í mun til privatu nýtsluna.

  Toll- og Skattstova Føroya metir ikki, at útgreiningin hjá B er nóg gott skjalprógv fyri privatu/vinnuligu koyringina. Víst verður á, at B tað mesta av árinum 2001 hevur ræðisrætt yvir 2 bilum, at ongin sannan er av, hvussu nógv bilur I hevur koyrt vinnuliga/privat, at teir koyrdu kilometrarnir við bilunum II og III eru bygdir á eitt miðaltal, ongin sannan er av, hvussu km. 11.094 eru býttir á vinnuliga og privata koyring.

Kærarin:

Sølan av bygninginum:

Kærarin vísir á, at áðrenn avhendingin fór fram, fyrilá ein virðismeting av ognini frá arkitektavirki E, dagfest 2. januar 2001. Skattgjaldarin var tí í góðari trúgv um virðið, tá avhendingin fór fram.

Eisini verður víst á, at Landsverkfrøðingurin hevur mett, at eini hús í somu stødd, sum eru fult innrættað, og sum eru miðal í góðsku, eftir teirra metan høvdu kostað umleið kr. 2.000.000 at bygt. Landsverkfrøðingurin metir somuleiðis, at ein umvæling av ognini verður neyðug og dregur hesa umvæling frá. Eftir hetta kemur LV til eitt bygningsvirði uppá kr. 1.300.000.

Tað er heilt greitt, at virðismetingar av føstum ognum ikki kunnu gerast á hesum grundarlagi, men hinvegin er einki at taka seg aftur í, at tað er sera áhugavert at fáa at vita, at byggingin av eini ogn av hesum slagi hevði kostað uml. kr. 2.000.000. Herafturat kemur so grundøkið undir sjálvum bygninginum.

Viðmerkt verður eisini, at ognin varð nógv umbygd í 1988, men klienturin hevur ikki í dag nakað endaligt yvirlit yvir, hvussu nógv henda umbygging kostaði. Víst verður m.a. á, at tryggingarvirðið er kr. 2.200.000.

Kærarin metir, at tað er onki í málinum, sum bendir á, at virðismetingin hjá E er skeiv. Íeinum máli sum hesum skal einhvør ivi koma skattgjaldaranum til góðar, og tí eigur virðismetingin hjá E at verða løgd til grund.

Annars er einasti máti at finna handilsvirðið uppá at lýsa húsini alment til sølu, men hesin møguleiki er sum kunnugt ikki til staðar, tí húsini eru ikki til sølu. Kemur til skarpskeringar skal ein óheft meting gerast, og tí metir hann, at fyriliggjandi virðismetingar í mesta lagi kunnu vera vegleiðandi. Hann heldur tí fast við, at virðismetingin hjá E er tann rætta. Skuldi tað gjøgnum rættarligt sýn víst seg, at virðismetingin er skeiv, ger hann galdandi, at handilin er inngingin undir skeivum fortreytum, og at handilin skal ganga aftur.

Kærarin vísir á, at skattgjaldarin er vitandi um, at virðismetingar fyriliggja av meinlíkum húsum í sama býi, har virðið er ásett til kr. 2.520.000 í 1990.

Eisini er klientur hansara vitandi um, at onnur dømi um sølu av ognum av slíkum slagi, serstakliga í teirri tíðini, tá kredittfeløg veittu lán í Føroyum, har privatpersónar hava selt slíkar ognir fyri munandi hægri upphæddir enn upphæddin, sum talan er um í hesum føri. Skattgjaldarin hevur vísandi til metingina frá E frá 2. januar 2001 í góðari trúgv avhendað ognina til partafelagið fyri kr. 2.400.000.

Handilin ganga aftur:

Kærarin ger galdandi, at handilin má ganga aftur, um skattavaldið fær viðhald í sínum sjónarmiði um virðisásetingina, tí so er handilin inngingin undir heilt skeivum fortreytum. Víst verður á, at handilin er sera einfaldur og er lættur at ógilda. Deils eru báðir partar samdir um hetta, og deils er ongin triði persónur, sum skal geva loyvi til tess, vísandi til, at veðskuldin í ognini ongantíð er yvirtikin av felagnum. Mótmælt verður, at kærarin skal hava goymt transaktiónina. Av skeytinum framgongur, at yvirtøkudagurin er 2. januar 2001, og onki er, sum bendir á, at skattgjaldarin hevur ætlað at krógva avhendingina í sínum roknskapi. Sølan av sjálvari ognini kann sjálvandi ikki framganga av ársroknskapinum fyri 2000, hetta tí yvirtøkudagurin sambært skeytinum frá 2. januar 2001 er avtalaður til 1. januar 2001. Ongin orsøk er til at staðfesta, at skattgjaldarin við hesum framferðarhátti hevur roynt at fjala handilin fyri skattavaldinum.

Løn/útlutan:

Skattavaldið hevur útroknað eina løn til A vegna partafelagið og verður mótmælt, at nøkur heimild fyriliggur hesum viðvíkjandi.

Tað skal viðmerkjast, at A hevur fingið hesa løn frá felagnum fyri árini 1998 til 2003. Í 1998 fekk hann kr. 92.368, 1999 kr. 88.540, 2000 79.000, 2001 kr. 6.000 og 2003 kr. 25.000. Kærarin heitir á Toll- og Skattstovu Føroya um at útgreina, á hvørjum grundarlagi skattavaldið hevur havt heimild til at álíkna løn til A áljóðandi kr. 80.600.

Fríur bústaður:

Kærarin vísir á, at húsið er 280 m². Harav eru 160 m² til bústað, íroknað fýrrúm, kjallararúm og hjall. 120 m² av húsinum verður brúkt til kontór. Kontórið hevur sína egnu inngongd og egnan el-málara.

Fríur bilur:

Kærarin vísir á, at privatkoyringin er umleið 5.000 km um árið. Víst verður á, at bilur I einans verður brúktur í virkinum. Avtala er um, at kærarin rindar kr. 1.200 um mánaðin í leigu fyri bil, og henda er ikki tikin úr leysum lofti, men er sambært veruligu eginnýtsluni hjá teimum. Eginnýtslan er ógvuliga avmarkað, tí tey hava sama arbeiðspláss. Tey hava hvørki barnagarðs- ella skúlabørn, sum skulu koyrast aftur og fram. Vanliga verður koyrt 2 km millum heim og arbeiðspláss um dagin (2x1 km), og koyra tey altíð saman til og frá arbeiði. 

Kærarin vísir á, at Verkstaður F hevur skrásett km. talið við oljuskift. Við hesum metir hann, at víst er á, at koyrt er umleið 5.000 km um árið.

Upplýst verður eisini, at bilur III tann 30. oktober 2002 hevði koyrt 20.384 km, meðan teljarin

5. mai 2004 vísti 39.267 km. Bilurin hevur sostatt koyrt í miðal 12.000 km um árið.

Fundur í Skatta- og avgjaldskærunevndini:

Á fundi í Skatta- og avgjaldskærunevndini møtti kæruumboðið saman við A og B. Somuleiðis møttu umboð fyri Toll- og Skattstovu Føroya.

Kæruumboðið greiddi frá málinum og vísti m.a. á, at tað er trupult at gera virðismetingar í Føroyum. Ongin almennur myndugleiki er, sum tekur sær av hesum. Tað vil altíð verða ein meting. Í hesum føri er virðið mett hjá óvildugum metingarmanni, og kærarin er tí í góðari trúgv. Toll- og Skattstova Føroya hevur próvbyrðuna og hevur skyldu til at góðkenna virðið, sum skattgjaldarin er komin fram til.

Avgerðin hjá Skatta- og avgjaldskærunevndini:

Sølan av bygninginum:

Tað er handilsvirðið á bygninginum, tvs. virðið, sum bygningurin kundi verið seldur til triðjamann fyri, sum skal nýtast, tá støða skal takast til, um sølan av bygninginum hevur ført til, at høvuðspartaeigarin hevur fingið krógvað vinningsbýti/útlutan.

Í málinum fyriliggja tríggjar metingar av ognini. Tann fyrsta er dagfest 2. januar 2001 og er gjørd av arkitektavirki E eftir umbøn frá B. Metingin er gjørd út frá, hvat ein bygningur av slíkum slagi er mettur at kosta pr. m². Bygningurin varð soleiðis mettur at hava eitt virði á kr. 2.100.000. Grundstykkið varð mett at hava eitt virði á kr. 225.000.

Næsta virðismetingin er dagfest 17. juli 2002 og er gjørd av Landsverkfrøðinginum eftir umbøn frá Toll- og Skattstovu Føroya. Henda meting tekur eisini útgangsstøði í, hvat eini hús í tilsvarandi stødd, fult innrættað og av miðal góðsku høvdu kostað at bygt. Hædd verður síðani tikið fyri, hvat ein heildarumvæling og dagføring av húsunum hevði kostað. Soleiðis varð bygningurin mettur at hava eitt virði á kr. 1.300.000. Grundøkið varð ikki tikið við.

Triðja virðismetingin er dagfest 24. juni 2003 og er gjørd av húsameklara D eftir umbøn frá Toll- og Skattstovu Føroya. Metingin hjá D, kr. 1.475.000, byggir á søluvirðið á ognini.

Skatta- og avgjaldskærunevndin ásannar, at virðismetingar í Føroyum kunnu vera truplar, tá ongin myndugleiki er, sum hevur hetta sum uppgávu. Hinvegin er greitt, at tað avgerandi í hesum máli er, um bygningurin er seldur til tað, sum svarar til handilsvirðið. Tað er eisini greitt, at metingin, sum kærarin hevur latið gjørt áðrenn søluna, byggir ikki á handilsvirðið men á, hvat ein bygningur av slíkum slag varð mettur at kosta. Skatta- og avgjaldskærunevndin metti, at hetta ikki var rætta grundarlagið fyri áseting av virðinum, og tá einasta metingin í málinum, sum byggir á handilsvirðið, er metingin frá D, avgjørdi Skatta- og avgjaldskærunevndin at leggja hesa meting til grund fyri virðinum á ognini.

Út frá hesum avgjørdi nevndin at staðfesta avgerðina hjá Toll- og Skattstovu Føroya, at A hevur fingið ein ágóða úr felagnum á kr. 925.000, sum skal skattast sum løn og/ella vinningsbýti sambært § 25 og tágaldandi § 30, stk. 3 í skattalógini.

Handilin ganga aftur:

Partarnir eru samdir um, at talan er um ein handil, sum er einfaldur og lættur at ógilda. Men ósemja er um, um handilin kemur týðiliga fram, og um skattgjaldarin var í góðari trúgv.

Toll- og Skattstova Føroya vísir á, at tá sølan av sethúsunum fór fram 2. januar 2001, og roknskapurin fyri 2000 kemur inn 1. juni 2001, so kundi verið víst til henda handil longu her. Í roknskapinum fyri 2001 sæst handilin í fíggjarstøðuni í notu 2, sum vísir tilgongd í árinum av støðisogn. Upphæddin, sum er bókað, er kr. 2.400.000. Í hesi notu kundi viðmerking verið um, at sethús eru keypt frá høvuðspartaeigaranum.

Kærarin vísir á, at sølan av sjálvari ognini kann sjálvandi ikki framganga av ársroknskapinum fyri 2000, hetta tí yvirtøkudagurin sambært skeytinum frá 2. januar 2001 er avtalaður til 1. januar 2001. Ongin orsøk er til at staðfesta, at skattgjaldarin við hesum framferðarhátti hevur roynt at fjala handilin fyri skattavaldinum.

Toll- og Skattstova Føroya vísir á, at søluprísurin er væl hægri enn metta handilsvirðið, meðan kærarin vísir á, at skattgjaldarin vísandi til metingina frá E frá 2. januar 2001 í góðari trúgv hevur avhendað ognina til partafelagið fyri kr. 2.400.000.

Í samband við viðgerðina bað nevndin um at fáa avrit av ognaruppgerðum hjá A fyri at síggja, um kærarin møguliga hevði upplýst um handilin á hesum. Men kærarin hevði ikki latið inn ognaruppgerð fyri 2001 og 2002.

Samanumtikið metti nevndin, at kærarin kundi víst týðiligari til handilin í roknskapinum fyri 2001. Onki varð upplýst um, at talan var um handil við høvuðspartaeigara, handilin framgekk bert sum tilgongd av støðisogn. Nevndin metti tað tó vera ivasamt, um sigast kundi, at hetta einsamalt gjørdi, at handilin ikki kom nóg týðiliga fram. Men tá munurin á søluprísinum og metta handilsvirðinum samstundis var somikið stórur, at nevndin metti grundarlag vera fyri at siga, at kærarin ikki var í góðari trúgv, avgjørdi nevndin at staðfesta avgerðina hjá Toll- og Skattstovu Føroya um ikki at loyva handlinum at ganga aftur.

Løn:

Tað er í tráð við eina av meginreglunum í skattarættinum, nevniliga meginregluna um veruleika (realitetsgrundsætningen), tá Toll- og Skattstova Føroya setir spurning við, um partaeigari, sum arbeiðir fyri lítla løn og samstundis fær eitt stórt vinningsbýti, um nakað av vinningsbýtinum av røttum átti at verið skattað sum løn.

Samanumtikið kann sigast, at tað ber ikki til at áseta eina løn, har ongin samsýning/pengaflutningur er frá felagnum til skattgjaldaran, smb. dómi frá Føroya Rætti frá 12. juni 1984, har Toll- og Skattstova Føroya ikki fekk viðhald í hækking av skattskyldugu inntøku skattgjaldarans við løn frá felagnum. Men um pengar verða fluttir millum felagið og skattgjaldaran, ber til at seta spurnartekin við, um talan er um t.d. vinningsbýti ella løn. 

Hevur til dømis aðalfundur felagsins ásett vinningsbýti, ber ikki til at áseta, at partur av hesum skal vera løn, smb. TfS 1994.534. Men í einum slíkum føri sum hesum, har mett verður, at handilin millum skattgjaldaran og felagið hevði við sær krógvaða útlutan til skattgjaldaran, og spurningur verður settur við innihaldið í handlinum, verður heimild mett at vera til at áseta, at partur av ágóðanum skal vera løn.

Kærarin hevur ikki mótmælt, at hann arbeiðir hjá felagnum, men hann hevur ikki viljað upplýst, hvat hann ger, og hvussu nógv hann arbeiðir o.s.fr. Fyri at fáa eina ábending um, hvussu stór lønin hjá honum plagdi at vera áðrenn søluna av húsunum, hevur Toll- og Skattstova Føroya tí roknað eitt miðaltal fyri 3 tey seinastu árini og út frá hesum er komið fram til, at miðallønin hjá honum frá felagnum hevur verið kr. 86.600.

Tá kærarin ikki hevur viljað upplýst nakað nærri um arbeiðið, tykist hesin háttur, sum Toll- og Skattstova Føroya hevur valt til at áseta tann partin, sum má metast at vera løn til hansara, at vera rímiligur.

Skatta- og avgjaldskærunevndin avgjørdi at staðfesta avgerðina hjá Toll- og Skattstovu Føroya at skatta kr. 86.600 av vinningsbýtinum sum løn hjá A.

Fríur bústaður:

Leigusáttmálin fevnir um “húsini á matrikul nr. 1357”, og kærarin hevur sostatt ræðisrætt yvir øllum húsinum. Útgangsstøðið má tí vera, at kærarin skal skattast av muninum millum virðið á fría ágóðanum, ásettum eftir upphæddunum hjá Toll- og Skattaráð Føroya, og leiguna, sum hon rindar felagnum. Skatta- og avgjaldskærunevndin metti, at tað í einum slíkum føri ikki gjørdi nakran mun, at upplýst var, at partur av húsinum varð brúktur til kontór.

Skatta- og avgjaldskærunevndin avgjørdi sostatt at staðfesta avgerðina hjá Toll- og Skattstovu Føroya at hækka skattskyldugu inntøkuna hjá A við kr. 55.132 orsakað av fríum bústaði.

Fríur bilur:

Toll- og Skattaráð Føroya ásetir hvørt ár virðið á fríum ágóðum. Fyri 2001 varð virðið av fríum bili (1100 kg og undir) sett til kr. 43.900. Upphæddin svarar til eina privatnýtslu uppá 10.000 km. Men um viðkomandi kann sanna, at privata koyringin er minni, kann upphæddin lækkast lutfalsliga í mun til privatu nýtsluna.

Kærarin hevur gjørt avtalu við felagið um, at hann skal gjalda kr. 12.000 fyri nýtsluna av bilinum. Virðið av fría ágóðanum skal tí lækkast við hesi upphædd.

Kærarin hevur meginpartin av árinum ræðisrætt á 2 bilum. Hann hevur ikki ført koyribók, men hevur víst á, hvat kilometurteljarin á bilunum hevur víst nøkur ávís tíðspunkt og metir, at hetta, saman við frágreiðing hansara um teirra nýtslu av bilunum, vísir, at privata koyringin er umleið 5.000 km um árið.

Men sum víst á av Toll- og Skattstovu Føroya er talan bert um nøkur miðaltøl yvir, hvat bilarnir hava koyrt. Ongin sannan er av, hvussu býtið er millum vinnuliga og privata koyring. 

Henda meting byggir einans á eina meting frá kæraranum av hansara nýtslu.

Skatta- og avgjaldskærunevndin avgjørdi sostatt at staðfesta avgerðina hjá Toll- og Skattstovu Føroya at hækka skattskyldugu inntøkuna hjá B fyri 2001 við kr. 31.900, tí kærarin ikki hevur sannað, at privata koyringin er minni enn 10.000 km.

